
UUM ONLINE: Alumni Universiti Utara Malaysia (UUM) diminta agar dapat membantu anak-anak dari
golongan memerlukan untuk menuntut ilmu di universiti ini.

Naib Canselor, Prof. Dr. Haim Hilman Abdullah berkata, kira-kira 70 peratus pelajar di UUM datang dari
kalangan keluarga miskin dan harus dibantu agar mereka dapat meneruskan pengajian mereka sehingga
berjaya.

Menurutnya, satukan hati-hati yang ada ini untuk melaksanakan amanah yang diberikan Allah kerana
sesungguhnya apa yang dimiliki hari ini adalah pinjaman.

"Sehubungan itu, saya berharap alumni UUM dapat bersama universiti untuk membantu anak-anak ini agar
mereka dapat pergi lebih jauh dan berjaya seperti yang dikecapi alumni sekarang," katanya pada Majlis
Penyampaian Zakat dan Iftar Persatuan Alumni UUM (PAUUM) Bersama Naib Canselor di EDC-UUM,
semalam.

Seramai 100 pelajar yang layak telah menerima zakat sumbangan Bintong Express & Holidays Sdn Bhd.

Pada majlis sama, ahli PAUUM yang berjumlah 102,189 orang di seluruh negara diminta untuk bersama-
sama kepimpinan universiti memperkasakan UUM ke peringkat lebih tinggi.

Haim Hilman berkata, jika ingin pergi lebih jauh, perlu miliki lebih ramai kawan. 1,000 kawan itu sedikit, satu
musuh itu banyak, jadi kalau hendak pergi jauh dalam konteks persatuan, perlu bawa semua orang bersama.

“Kita perlukan individu ataupun ahli lembaga pengarah yang dapat memberi input ataupun panduan, malahan
dengan jaringan yang kuat untuk membolehkan universiti kita lebih kompetetif di pasaran ataupun dunia
pendidikan.



“Saya yakin dan percaya dapat merealisasikan banyak perkara dalam pertemuan ini dan kita akan perincikan
kelak dengan lebih baik. Semoga hubungan UUM dengan alumni semakin erat dan hebat serta berharap
dapat melihat alumni pergi setinggi mungkin," katanya.

Turut diadakan penyampaian sijil penghargaan kepada Ahli Majlis Eksekutif PAUUM sesi 2018-2022,
penyampaian watikah pelantikan kepada Ahli Majlis Eksekutif PAUUM sesi 2022-2025 dan penyampaian
sumbangan lhya Ramadan PAUUM.

Sebelum itu, Naib Canselor mendengar taklimat oleh Presiden Persatuan Alumni UUM, Prof. Dr. Amy Azhar
Mohd Harif dan Pengarah Pusat Alumni, Prof. Madya Dr. Lily Julienti bt. Abu Bakar.

